
Là veddeivi da lunxi e da vixin

A turbe ommi, figgiêu, donne, figgette;

Ma là, comme fra noî ne-i çittadin,

No veddeîvi mescciæ Scignôe, servette,

Nobili, artisti, ricchi, fradellin

Prævi, fratti, borxoâ, tangai, zabette;

Ma distingueivi, comme in tanti bæ,

Solo in tanti individui sesso e etæ.

Coscicchè esternamente no gh’ëa ninte,

Che spiegôu ceto e graddo ô ve mostrasse

In mezo a tanti indigeni, e distinte

O v’indicasse a profescion e a classe.

I aviesci credûi figûe dipinte

(Se no mesciavan) da un chi se demoasse

A fâ quaddri fantastici e idëali,

Non esseri viventi e naturali.

Ean questi tutti quanti cô de rammo

De fattezze graziose e forme snelle,

E tutti solo, comm’ëan Eva e Adammo,

Vestii di so cavelli e da so pelle,

Sorve a quæ l'ea marcôu quarche recammo,

Fæto co-e tinte ciù spiccanti e belle;

Segni d'un’innocente vanitæ

In razze non ancon civilizzæ.

De tanti abitatoî semplici e sccetti

Da bell' isoa uña parte (comme arriva

Un coro pe-e cantate o pe-i balletti

Da-e quinte in mezo ä scena) a compariva

A streppelli fra i erboi di boschetti;

E un’atra parte tutt’intorno ä riva

A fogghetti in zà e in là fin dä comparsa

De nave de l'Oriente a s’ëa zà sparsa.

